
Lungisa o ne a dula motseng o bitswang
esiKhaleni kapa Tulo ya Lerata.

Batho ba bang hape ba o bitsa Lesoba-Leboteng.



“Hobaneng ho ena le lesoba leboteng?” Lungisa 
a botsa mme wa hae.

“Hobane e mong wa batho ba lewatle o ile a
sebedisa hlooho ya tlhapi e kgolohadi ho phunya
lesoba leboteng ele hore a tle a kgone ho ya ho

mosadi eo a mo ratang.”



“Ho a makatsa,” ha rialo Lungisa.



“Hobaneng ho ena le lesoba leboteng?”
Lungisa a botsa titjhere ya hae.



“Hobane maqhubu a ile a otlana
mafikeng ka dilemo tse dimiliyone,

mme a qetella a entse lesoba lejweng
leo,” titjhere a rialo.



“Ho a makatsa,” ha rialo Lungisa.



“Hobaneng ho ena le lesoba leboteng?” Lungisa 
a botsa nkgono wa hae.

“Ele hore badimo ba rona ba tle ba be le moo ba 
kenang ho tla ho rona.”

“Ho a makatsa,” ha rialo Lungisa.



“Hobaneng ho ena le lesoba leboteng?” Lungisa 
a botsa rakgadi wa hae.

“Ke fenstere e yang ho Modimo.”

“Ho a makatsa,” ha rialo Lungisa.



“Hobaneng ho ena le lesoba leboteng?” Lungisa 
a botsa motswalle wa hae.

“Hobane sekepe se ile sa thula lebota leo.”

“Ho a makatsa,” ha rialo Lungisa.



“Hobaneng ho ena 
le lesoba leboteng?” 

Lungisa a botsa
kgaitsedinyana ya hae.

“Ele hore abuti wa ka a 
tle a dule a ntse a botsa 

dipotso,” a rialo.



Mme Lungisa a tsheha.



Empa a dula a ntse a botsa.

